
Zahar-etxeetan eta eguneko zentroetan elektrizitatea aurreztu eta modu eraginkorrean erabiltzeko esku-orri bat plazaratu da
Ostirala, 2008ko urtarrilaren 4a.  Nafarroako Gobernuko Berrikuntza, Enpresa eta Enplegu Departamentuak esku-orri bat argitaratu du zahar-etxeetan eta eguneko zentroetan elektrizitatea aurreztu eta modu eraginkorrean erabiltzeko; zentro horiek eguneko 24 orduetan egoten dira jardunean, urteko 365 egunetan eta erabateko okupazioarekin, eta argiztatzeak eta girotzeak bertan dakarten kontsumoak energiaren fakturaren %80 inguru ere egin dezake.

Nafarroan 72 zahar-etxe daude, berekiak nahiz itunduak, eta 5.572 pertsonari ematen diote zerbitzua. Zentroen kopurua handia denez, merezi du eraginkortasun energetikoa hobetzeko neurriak ezartzea, metatze ondorioak nabarmenak direlako. Horri gehitzen badiogu bizi-esperantza geroz eta handiagoa dela, aurreikusteko modukoa da instalazioen kopuruak ere gora eginen duela epe laburrean. Eraikin berriak egitean identifikatutako edozein neurri aplikatu daiteke, eta sektore horretako energia kontsumoa gutxitzen lagundu. Zahar-etxeak ez ezik, ezgaituentzako egoitzak ere kontuan hartu behar dira: Nafarroan 649 toki daude horrelakoetan, 23 egoitza bereki, zentro itundu eta diruz lagundutako zentrotan banaturik. Gainerakoak -guztira 808 toki dira- harrerako etxe babestuetan daude.


Oro har, enpresa txiki eta ertainek ez dute oso garatuta energiaren arloko kultura, eta ez da ohikoa energiaren kontsumoaren gaineko kontrol eraginkorrik egotea bertan. Antolaketaren maila guzti-guztiak (gerentzia, mantentze-lana, langileak, egoitzetako bizilagunak etab.) kontzientziatzea da neurri eraginkorrena aurrezpen helburuak lortzeko, erosotasunaren kaltetan izan gabe, eta horixe da hain zuzen ere esku-orri honen asmoa.

Argiztatzea eta girotzea, kontsumo handienak

Bi kontsumo nagusi identifikatu dira: elektrizitatearena, argiztapenerako, eta energiarena (elektrizitatea eta beste iturri batzuk) girotzerako. Bi kontsumo horiek garrantzi handikoak dira funtzionamendu orduen kopuruagatik eta beharrezkoak diren ekipoen potentziagatik.

Kontsumoak murrizteko lau bide daude: tarifa ahal den hobekien egokitzea egungo egoerara, instalazioen optimizazioa, eskaria jaistea eta energia berriztagarrien erabilera. 


Eskariaren jaitsierari begiratuta, inbertsio txikia eginez aurrezpen handia ekar dezaketen neurri batzuk daude: %80ko aurrezpena lortzen da lanparak ordeztuz, %15ekoa ur-ponpetan eta hozteko makinetan erabiltzen diren motor elektrikoetan frekuentzia erregulagailuak ezarriz, eta %25eko aurrezpen gehigarria bero trukagailuak hozte- eta girotze-makinetan jarriz.


Girotzeak kontsumoaren %45 hartzen du, argiztatzeak %35 eta energia gastuaren gainerako %20a, azkenik, beste kontsumo eta tresna batzuek. 

Argiztatzea errentagarri egiteko neurriak

Zentro hauetako argiztatze kostuak gutxitzeko neurriak askotarikoak dira. Kontsumo txikiko argiztapenak edo goi frekuentziako balastro elektronikoak erabiltzeak argi intentsitatea aldatzeko aukera ematen dute, eta beraz kontsumoa nabarmen jaitsi dezakete.

Lanpara eraginkorrenen artean hauek aipatzen dira: fluoreszenteak, balastro elektronikoa dutenak; deskarga-lanparak, 38 mm-ko hodi fluoreszente batekin alderaturik, %35etik gorako eraginkortasun handiagoa dutenak; eta lanpara trinkoa, zeinak kontsumoa, goritasunezko lanpara baten aldean, %80 txikiagoa baitu, eta iraupena bestearena halako 8 edo 10.


Lehentasunezkoak dira eraikinaren diseinua eta orientazioa, eguneko argiaz ahal den gehien baliatzeko. Argi naturalaren aprobetxamendua hobea da paretak kolore argiez margotuta daudenean, bertan jotzen duen argiaren %80 ere islatzen baitute; kolore ilunez margoturiko paretetan, aldiz, portzentaje hori 10etik beherakoa da.


Horrez gain, aprobetxamendu handiagoa lortzen da kontrol eta erregulazio sistemak paratuz gero, argiztapena, eguneko argia eta argi elektrikoa kudeatu eta okupazioa eta denbora kontrolatzeko bide ematen baitute.

Aire girotua

Aire girotuaren sistemetan, %10etik %40ra bitarteko aurrezpena lortu daiteke. “Free cooling” sistemari esker, esate baterako, energia aurrezteko modua kanpotik sartzen den aire freskoa kontrolatzea da, eraikinaren kanpoko eta barruko baldintzen arabera. Aire girotuaren kontrol eta erregulazioaren bitartez, berriz, %20-30eko aurrezpena lortu daiteke, okupatu gabeko aretoak tenperatura baxuagoan girotuz, okupatzen direnean girotzeko ahalmena galdu gabe.

 
Era berean, hozte ekipoen beroa aprobetxatu daiteke; hau da, hozte ekipoaren kondentsadoreak sortzen duen beroa instalazioen beste alde bat berotzeko erabil daiteke. 

Horrez gain, aireztapenaren airea ere berrerabil daiteke kanpotik sartzen den airea aurrez berotzeko.

Bestalde, bero-ponpen errendimendua gasolioa, gasa eta beste erregai batzuk erabiltzen dituzten instalazioena baino hobea da. Desabantailen artean daude, berriz, prezio altuagoa dutela, elektrizitatearen kontsumo handiagoa eta oso tenperatura baxuak daudenean errendimendu eskasa dutela.

